
Vishnukritam Shiva Stotram 2

విష్ణుకృతం  శివస్తోత్రమ్  ౨

విష్ణురువాచ  -

నమామి విశ్వేశ్వరమాదిదేవం నమామి విశ్వోత్తమమీశమేకమ్ ।
నమామి సర్వాధికమప్రమేయం  నమామి శమ్భుం గిరిజాసహాయమ్ ॥ ౫౫౦॥
నమామి కాలాన్తకముగ్రమీశం  నమామి ఖట్వాఙ్గధరం  మహేశమ్
నమామి సోమానలభాస్కరాక్షం నమామి వాహీకృతసన్మహోక్షమ్ ।
నమామి సర్వాధికకణ్ఠభూషం  నమామి నానావిధదివ్యవేషమ్
నమామి శుద్ధోత్తమభూతిభూషం   నమామి సంరక్షితభూతశేషమ్ ॥ ౫౫౨॥
నమామి సర్వాఙ్గమవేద్యమాద్యం  నమామి మాయారహితం విశుద్ధమ్  ।
నమామి లోకైకనిదానభూతం  నమామి నానావిధసృష్టిహేతుమ్  ॥ ౫౫౩॥
నమామి నాగేశసమర్చితాఙ్ఘ్రిం  నమామి శుద్ధేన్దుకలావతంసమ్   ।
నమామ్యనేకేన్దురవిప్రభాసం   నమామి నిత్యం కరుణార్ద్రభావమ్  ॥ ౫౫౪॥
నమామి రమ్యోత్తమవక్త్రచన్ద్రం   నమామి దీర్ఘోరుహిరణ్యబాహుమ్  ।
నమామి శాన్తాచ్ఛహిరణ్యరూపం నమామి దివ్యోరుహిరణ్యవర్ణమ్  ॥ ౫౫౫॥
నమామి సోమం వృషరాజకేతుం నమామి శర్వం వరధర్మసేతుమ్ ।
నమామి భీమం జగదేకనాథం నమామి రుద్రం  జనమోక్షహేతుమ్ ॥ ౫౫౬॥
నమామి వీరేశ్వరముగ్రవీర్యం  నమామి దేవం భవనీలకణ్ఠమ్  ।
నమామి సర్వాతిహరం సురేశం నమామి దీర్ఘోరుజటాకలాపమ్  ॥ ౫౫౭॥
శివ ఏవ శరణ్యపుణ్యమూర్తిః శివ ఏవాఖిలదేవచక్రవర్తీ   ।
శివ ఏవ విదారితామరార్తిః శివ ఏవాఖిలవేదగీతకీర్తిః ॥ ౫౫౮॥
త్వదన్యం శరణ్యం వరేణ్యం న జానే న జానే శివామేయకుధ్రేడ్జజానే   ।
త్వదన్యో న దేవస్త్వదన్యౌ న దేవస్త్వదన్యో న దేవస్త్వదన్యో న దేవః ॥ ౫౫౯॥
త్వమేవ ప్రభుః  సర్వలోకైకనాథస్త్వమీశస్త్వమారాధ్యభూతస్త్వమేవ  ।
త్వదన్యో న పూజ్యస్త్వదన్యో న పూజ్యస్త్వమేవాసి పూజ్యస్త్వమేవాసి సేవ్యః ॥ ౫౬౦॥

విష్ణుకృతం  శివస్తోత్రమ్  ౨

త్వదన్యత్పరం వస్తు మాస్త్యేవ లోకే త్వదన్యో న వేదాన్తవేద్యః పరేశః ।
త్వమేవాసి సర్వం త్వదన్యన్న కిఞ్చిద్ధ్రువం  సత్యమేతద్ధ్రువం  సత్యమేతత్ ॥ ౫౬౧॥
శివాత్పరం నేతి వదన్తి వేదాః శివాత్పరం నేతి వదన్తి దేవాః ।
శివాత్పరం నేతి వదన్తి సిద్ధాః  శివాత్పరం నేతి వదన్తి శుద్ధాః  ॥ ౫౬౨॥
శివ ఏవాఖిలారాధ్యః శివ ఏవ జగత్ప్రభుః ।
న శివాత్పరమస్త్యేకం సత్యం సత్యం మయోచ్యతే ॥ ౫౬౩॥
శివాజ్ఞయైవ   సూర్యోఽయం తపతి ప్రతివాసరమ్  ।
శివాజ్ఞయైవ   చన్ద్రోఽయం  దీపయత్యఖిలా దిశః ॥ ౫౬౪॥
శివాజ్ఞయైవ   శైలేన్ద్రాః   ఫణిదిక్కరిణః సదా ।
ధృత్వా తిష్ఠన్తి   పృథివీం భోత్యా కమ్పితమానసాః ॥ ౫౬౫॥
శివాజ్ఞయైవ   నితరాం ప్రజ్వలత్యనలః  సదా ।
శివాజ్ఞయైవ   వాన్త్యేతే వాయవః సుఖహేతవః ॥ ౫౬౬॥
శివస్యైవ  ప్రసాదేన  దేవేన్ద్రః  సర్వపాలకః ।
శివస్యైవ  ప్రసాదేన  సర్జకోఽపి  ప్రజాపతిః  ॥ ౫౬౭॥
శివస్యైవ  ప్రసాదేన  మయా ప్రాప్తం  పరం పదమ్ ।
శివస్యైవ  ప్రసాదేన  శమ్భుః శమ్భుత్వమాప్తవాన్ ॥ ౫౬౮॥
॥ ఇతి శివరహస్యాన్తర్గతే  విష్ణుకృతం  శివస్తోత్రం  సమ్పూర్ణమ్  ॥
-॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౧౧ । ౫౫౦-౫౬౮॥
- .. shrIshivarahasyam . ugrAkhyaH saptamAMshaH . adhyAyaH 11 . 550-568..

